
Salm 25
Gweddi am arweiniad a help 

Salm Dafydd. 

1 O ARGLWYDD, dw i'n troi atat ti mewn gweddi. 

2 Fy Nuw, dw i'n dy drystio di; paid â'm siomi; paid gadael i'm gelynion gael hwyl ar fy mhen. 

3 Does neb sy'n dy drystio di yn cael ei siomi. Y rhai sy'n twyllo fydd yn methu, nhw fydd yn cael eu siomi! 4 Dw i eisiau dy ddilyn di, ARGLWYDD; dysga dy ffyrdd i mi. 5 Arwain fi ar y ffordd iawn a dysga fi, achos ti ydy'r Duw sy'n fy achub i. Dw i'n dibynnu arnat ti bob amser. 6 O ARGLWYDD, cofia dy fod yn Dduw trugarog a ffyddlon — un felly wyt ti wedi bod erioed! 7 Paid dal yn fy erbyn y pechodau a'r holl bethau wnes i o'i le pan oeddwn i'n ifanc. Bydd yn garedig ata i, ARGLWYDD; rwyt ti'n Dduw mor ffyddlon. 

8 Mae'r ARGLWYDD yn dda ac yn hollol deg, felly mae e'n dangos i bechaduriaid sut dylen nhw fyw. 9 Mae'n dangos y ffordd iawn i'r rhai sy'n plygu iddo ac yn eu dysgu nhw sut i fyw. 

10 Mae'r ARGLWYDD bob amser yn ffyddlon, ac mae'r rhai sy'n cadw amodau'r ymrwymiad wnaeth e yn gallu dibynnu'n llwyr arno. 11 Er mwyn dy enw da, O ARGLWYDD, maddau'r holl ddrwg dw i wedi ei wneud — mae yna gymaint ohono! 12 Mae'r ARGLWYDD yn dangos i'r rhai sy'n ffyddlon iddo sut dylen nhw fyw. 13 Byddan nhw'n mwynhau bywyd, a bydd eu plant yn etifeddu'r tir. 14 Mae'r ARGLWYDD yn rhoi arweiniad i'w ddilynwyr ffyddlon; ac mae'n dysgu iddyn nhw oblygiadau'r ymrwymiad wnaeth e. 

15 Dw i'n troi at yr ARGLWYDD am help bob amser, am mai fe sy'n fy ngollwng i'n rhydd o rwyd y gelyn. 16 Tyrd ata i, bydd yn garedig a helpa fi, dw i ar fy mhen fy hun, ac yn dioddef. 

17 Achub fi o'r helbul dw i ynddo; gollwng fi'n rhydd o'r argyfwng yma. 18 Edrych arna i'n dioddef mewn poen! Maddau fy holl bechodau! 19 Edrych gymaint o elynion sydd gen i! Maen nhw'n fy nghasáu i, ac am wneud niwed i mi! 20 Amddiffyn fi, ac achub fi! Paid gadael i mi gael fy siomi, achos dw i wedi troi atat ti am loches. 21 Amddiffyn fi, am fy mod i'n onest ac yn agored hefo ti; dw i'n dibynnu arnat ti, ARGLWYDD! 

22 O Dduw, gollwng Israel yn rhydd o'i holl drafferthion! 


......................
Dydyn ni ddim yn gwybod pa bryd sgwennodd Dafydd y Salm hon. Mae o’n sôn am elynion yn adnodau 2 ac 19 – ond roedd ganddo bob amser elynion! Mae’r Salm mewn 3 rhan, gyda un adnod ychwanegol ar y diwedd.

1.    Salm 25:1–7: Mae Dafydd yn gweddïo na fydd Duw yn cofio’i bechodau ac y bydd yn ei arwain. Mae o hefyd yn gofyn i Dduw am help i ddelio â’i elynion. Mae o eisiau help i ddysgu ffyrdd Duw ac mae o eisiau i Dduw ei, Arwain ar y ffordd iawn. I ni yn yr 21ain ganrif beth yw’r ffordd iawn? Dyma’r ateb yn Ioan 14:6-7,
Fi ydy'r ffordd,” atebodd Iesu, “Fi ydy'r un gwir, y bywyd. Does neb yn gallu dod i berthynas gyda

Duw y Tad ond trwof fi. Os dych chi wedi dod i fy nabod i, byddwch yn nabod fy Nhad hefyd. Yn

wir, dych chi yn ei nabod e bellach, ac wedi ei weld.” 

2.    Salm 25:8–14: Mae Dafydd yn dweud wrthyn ni am drugaredd, tegwch a ffyddlondeb Dduw. Oherwydd bod Duw mor dda bydd yn ateb Dafydd ac yn rhoi cymorth iddo. Ond mae’n dweud bod rhaid i bobl ‘blygu’ (adn.9) o flaen Duw er mwyn gallu dysgu sut i fyw yn y ffordd iawn a dilyn ffyrdd Duw. Yn union fel mae rhai pobl yn fodlon plygu glin o flaen brenin neu frenhines yna mae’n rhaid i bobl sydd eisiau dilyn ffyrdd Duw gydnabod awdurdod Duw drostyn nhw. Duw ydy’r ‘Brenin gwych’ (Salm 24). Os na wnawn ni blygu i’r Duw holl-bwerus yna mae’n arwydd ein bod ni’n meddwl ein bod ni cystal ag o, neu’n well nag o! Yn sicr mae’n arwydd o ddiffyg parch. Dim ond wrth ddeall bod Duw yn uwch ac yn well na ni y medrwn ni dderbyn ei awdurdod a dilyn ei ffyrdd.
3.    Salm 25:15–21: Mae Dafydd yn dweud wrth Dduw fod ei elynion wedi ei frifo a’i wneud yn drist. Eto mae’n gofyn i Dduw am help. Roedd ei elynion wedi gosod ‘rhwyd’ er mwyn ei ddal (mae’r un darlun yn Salm 9). Roedd o’n credu mai Duw oedd yr unig un allai ei ollwng yn rhydd. Roedd Dafydd yn teimlo’n unig (adn.16) ac yn gwingo wrth weld ei elynion o’i gwmpas ym mhobman. Ond rhaid cofio bod Duw ym mhob man, 

Gallwch chi fod yn siŵr y bydda i gyda chi bob amser, nes bydd diwedd y byd wedi dod.” 

(Mathew 28:20)

Roedd Dafydd yn troi at yr Arglwydd pan oedd o’n dioddef.  Yn aml troi i ffwrdd oddi wrth Dduw mae pobl os ydyn nhw’n dioddef. Mae nhw’n beio Duw am eu problemau a’u hamgylchiadau. Ond dilyn esiampl Dafydd fyddai orau i bob un ohonon ni.

 Yn ôl rhai arbenigwyr yn y Beibl, rhywun arall (nid Dafydd) ysgrifennodd adnod 22.  Mae hyn yn

golygu bod llawer o bobl wedi defnyddio a chanu’r Salm. Mae’r gair Israel yn y Salm yn golygu dau beth: Yr Iddewon oedd yn byw yng ngwlad Israel a phawb oedd yn credu yn Nuw yr Iddewon (ac yn Iesu – sef Cristnogion ).

Mae Salm 25 yn ein dysgu ni i ddal ati i gredu yn Nuw, yn arbennig pan mae pethau yn anodd. Fe ddylen ni droi at Dduw ac nid i ffwrdd oddi wrtho. Os gwnawn ni drystio Duw beth bynnag yw’n hamgylchiadau fe fydd o’n sicr o’n bendithio a’n cysuro. 

***Ffaith ddiddorol***

Mae Salm 25 yn Salm sy’n dilyn patrwm arbennig – sef yr Wyddor Hebraeg e.e.

Arglwydd y nefoedd yw Crist,
Braint yw cael ei adnabod.

Cariad yw Duw, a
Chwiliodd amdanom.

Daeth i’r byd fel baban.

Mae’r adnod gyntaf yn dechrau hefo llythyren gyntaf y wyddor Hebraeg ac yn y blaen*. Mae yna 22 lythyren yn yr wyddor Hebraeg – ond mae na un ar goll yn y Salm sef ‘q’. Felly mae adnod 21 yn cychwyn gyda llythyren olaf yr wyddor Hebraeg a dydy adnod 22 ddim yn dilyn y patrwm. Dyna un rheswm pam mae’r arbenigwyr yn dweud mai nid Dafydd sgwennodd yr adnod hon.

